གཞུང་གི་མཚན་བྱང་།
 
 
སྦྱོར་བ་ཡན་ལག་དྲུག་གི་མན་ངག་ཙི་ལུ་པས་མཛད་པ་བཞུགས།
 
 
མཛད་པ་པོ།  གྲུབ་ཆེན་ཙི་ལུ་པ།
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
 
 
དེབ་འདིའི་དབང་ཚད་ནང་བསྟན་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
Tashi Choeling Buddhist Center

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༧ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་མཚམས་སྦྱོར།
 
 
	སྤྲུལ་པའི་ཞིང་མཆོག་བྱང་ཕྱོགས་ཤམྦྷ་ལ་ནས་འཕགས་པའི་ཡུལ་དུ་རྒྱུད་འགྲེལ་བ་དང་བཅས་པ་དང་པོར་གདན་འདྲེན་པ་པོ་ནི།  འཕགས་མས་ལུང་བསྟན་པའི་འཇམ་པའི་དབྱངས་ཀྱི་རྣམ་འཕྲུལ་དུས་ཞབས་པ་༼འམ་མཚན་གཞན་ཙི་ལུ་པ་༽ཞེས་གྲགས་པ་དེ་ཉིད་ཡིན་ལ། རྒྱ་གར་ལྷོ་ཕྱོགས་ཨོ་ཏྲ་ཞེས་བྱ་བའི་ཡུལ་དུ་གཤིད་རྗེ་གཤེད་དགྲ་ནག་གི་གྲུབ་ཐོབ་བྲམ་ཟེ་བདེ་བྱེད་དང། ཡུམ་ཡང་བྲམ་ཟེ་པདྨ་ཅན་གཉིས་ཁྱིམ་ཐབས་སུ་གནས་པ་ལ། ནུབ་གཅིག་ཡབ་ཀྱི་གཟིམས་ལམ་དུ་བྱང་ཕྱོགས་ཤམྦྷ་ལ་ནས་རིགས་ལྡན་གྱི་ཐུགས་ཀ་ནས་འོད་ཟེར་ཁ་དོག་སྣ་ལྔ་ཞིག་ཡུམ་གྱི་ལྟོ་བར་ཞུགས་ཏེ་འཕགས་པ་འཇམ་དཔལ་གྱི་སྐུའི་རྣམ་པར་བཞུགས་པར་རྨིས། ཕྱིས་སུ་དགེ་ལེགས་ཀྱི་མཚན་མ་དུ་མ་དང་བཅས་ཁྱེའུ་བློ་རྣོ་ཞིང་དབང་པོ་གསལ་བ་ཞིག་འཁྲུངས། 
	དེ་ནས་ལྷོ་ཕྱོགས་སུ་བྱང་ཆུབ་སེམས་དཔའ་དང་པོ་ལས་རབ་ཏུ་བྱུང་སྟེ་ཙི་ལུ་པ་ཞེས་མཚན་གསོལ། མདོ་རྒྱུད་རིག་པའི་གནས་སོགས་ལ་མཁས་པར་གྱུར། ནཱ་ལེནྡྲ་སོགས་སུ་རྒྱལ་བའི་གསུང་རབ་རྣམས་ལ་དཔེ་གཟིགས་གནང་སྟེ་དུས་འཁོར་དང་འབྲེལ་བའི་ཆོས་སྡེ་དྲུག་མཛད་པར་བཤད། རིགས་ལྡན་རྣམས་ཀྱི་ཞིང་དེ་རུ་གདུལ་བྱ་ལ་ཆོས་སྟོན་པར་བཞུགས་ཞེས་པའི་ཡི་གེ་མཐོང་བས་ཤམྦྷ་ལའི་ཞིང་དུ་འགྲོ་འདུན་ཤུགས་དྲག་པོ་སྐྱེས་ནས་ཕྱིའི་རྒྱ་མཚོ་ལ་འགྲོ་བའི་ཚོང་པ་རྣམས་དང་འགྲོགས་ནས་ཟླ་བ་བདུན་གྱི་བར་དུ་ཕྱིན་ནས་ཚོང་པ་རྣམས་ཡུལ་གཞན་དུ་སོང་། 
	ཁོང་གིས་བྱང་ངོས་སུ་ཤམྦྷ་ལའི་ཞིང་ཡོད་སྙམ་ནས་ཟླ་བ་གསུམ་ལ་སོང་བས་རྒྱ་མཚོའི་གླིང་གི་རི་གཅིག་ལ་འཛེགས་ཏེ་ཕྱིན་པ་ན། བྱང་ཆུབ་སེམས་དཔའ་ས་ཡི་སྙིང་པོའི་རྣམ་འཕྲུལ་ཆོས་རྒྱལ་སེངྒེ་རྣམ་གནོན་རྒྱ་གར་དུ་དུས་འཁོར་དང་སྦྱོར་དྲུག་གི་བསྟན་པ་སྤེལ་ཕྱིར་མི་དཀར་པོ་ཞིག་ཏུ་སྤྲུལ་ནས་བཞུགས་པ་ལ། ཙི་ལུ་པས་ཀྱང་གང་ཞིག་འཕགས་པའི་སྤྲུལ་པ་ཡིན་ངེས་སོ་སྙམ་ནས་ཞབས་ལ་སྤྱི་བོས་བཏུད་པའི་ཚེ། སྤྲུལ་པ་དེའི་ཞལ་ནས་ཁྱོད་ཡུལ་གང་ནས་འོང་། གང་དུ་ཅི་ལ་འགྲོ་གསུངས་པ་ལ། བདག་རྒྱ་གར་ནས་འོང། ཤམྦྷ་ལའི་ཞིང་དུ་དཔལ་དུས་ཀྱི་འཁོར་ལོའི་ཆོས་འཚོལ་དུ་འགྲོ་ཞུས་པས། མི་དེས་ཤམྦྷ་ལའི་ཞིང་དུ་འཕགས་པ་མིན་ན་འགྲོ་མི་ནུས་ཤིང་སྲོག་གི་བར་ཆད་འབྱུང་སྟབས། འདིར་བདག་གི་ཤེས་པ་རྣམས་བཤད་ན་ཉན་པར་སྤྲོའམ་གསུངས་པ་ན། གསེར་གྱི་མཎྜལ་གཡུའི་གླིང་བཞི་གླིང་ཕྲན་བཀོད་ནས་ཕུལ་ཏེ། དཔལ་དུས་ཀྱི་འཁོར་ལོའི་ཟབ་ཆོས་ཞུ་བའི་གསོལ་བ་བཏབ་པས། དེར་ཆོས་དབྱིངས་རྣམ་པ་ཐམས་ཅད་པའི་དཀྱིལ་འཁོར་མངོན་སུམ་དུ་སྣང་པར་བྱས་ཏེ་དབང་རྫོགས་པར་བསྐུར་ཅིང་དུས་ཀྱི་འཁོར་ལོའི་རྒྱུད་གསུངས། གཞན་ཡང་། བྱང་ཆུབ་སེམས་དཔའི་ཆོས་དྲུག་ཅེས་གྲགས་པ་སྟེ། དུས་ཀྱི་འཁོར་ལོའི་རྩ་འགྲེལ། དབང་མདོར་བསྟན་ལེའུ་དྲུག་པ། དོན་དམ་བསྙེན་པ་དང་། སྤྱན་རས་གཟིགས་ཀྱིས་མཛད་པའི་བསྡུས་རྒྱུད་ཀྱི་འགྲེལ་བ་དང་། དྲི་མེད་འོད་དང་། ཕྱག་ན་རྡོ་རྗེས་མཛད་པ་བདེ་མཆོག་བསྟོད་འགྲེལ་ཚིགས་སུ་བཅད་པ་ཕྱེད་དང་བཅུ་གཅིག་གི་འགྲེལ་བ་སྟོང་ཕྲག་བརྒྱད་བརྒྱ་པ་དང། དགྱེས་པ་རྡོ་རྗེའི་འགྲེལ་བ་རྡོ་རྗེ་སྙིང་པོས་མཛད་པ་སྟོང་ཕྲག་དྲུག་པ་དང་། འཇམ་དཔལ་མཚན་བརྗོད་ཀྱི་འགྲེལ་བ་འཇམ་དཔལ་རང་འགྲེལ་དང་དྲུག རྣལ་འབྱོར་གསུམ་གྱི་སྙིང་པོ་གསལ་བ་སོགས་སྦྱོར་བ་ཡན་ལག་དྲུག་གི་གདམས་པ་ཁོལ་དུ་ཕྱུང་བ་རྣམས་གསུངས་ནས། སྐལ་ལྡན་གྱི་བུ་རྣམས་ལ་དར་བར་གྱིས་ཤིག་ཞེས་རྗེས་སུ་གནང་བ་དང་བཅས་ནམ་མཁའ་ལ་གཤེགས་སོ།། 
	དེར་ཙི་ལུ་པས་དཔལ་དུས་ཀྱི་འཁོར་ལོའི་ཟབ་ཆོས་སོགས་གདམས་པ་གང་གསུངས་པ་རྣམས་ཐུགས་སུ་ཆུད་ནས། རི་ལས་བབས་ཏེ་མཚོ་འགྲམ་དུ་སྦྱོར་བ་ཡན་ལག་དྲུག་ཞག་བདུན་ལ་བསྒོམས་པས་རླུང་སེམས་ལ་དབང་ཐོབ་སྟེ། མངོན་ཤེས། རྫུ་འཕྲུལ། རྐང་མགྱོགས་སོགས་གྲུབ་པའི་གོ་འཕང་ལ་དབང་འབྱོར་ཏེ། རྫུ་འཕྲུལ་གྱིས་སྤྲུལ་པའི་ཞིང་མཆོག་ཤམྦྷ་ལའི་ཡུལ་དུ་བྱོན་ནས་རིགས་ལྡན་དངོས་ལ་ཐེག་ཆེན་གསང་སྔགས་ཀྱི་དབང་དང་ཟབ་ཁྲིད་རྫོགས་པར་གསན་ནས། སླར་ཡང་རྫུ་འཕྲུལ་གྱིས་རྒྱ་གར་དུ་བྱོན། སྔར་གྱི་ཚོང་པ་རྣམས་ལ་དུས་ཡུན་ཇི་ཙམ་འགོར་དྲིས་པ་ལ། ཟླ་བ་དྲུག་སོང་ཟེར། དེ་ནས་དམ་པ་རང་ཉིད་ཀྱིས་སྒྲུབ་པ་མཛད་པས་ལུས་མ་སྤངས་པར་མཆོག་གི་དངོས་གྲུབ་བརྙེས་པར་བཤད་དོ།། 
	དེ་ལྟར་རིགས་ལྡན་རྣམས་ཀྱིས་རྗེས་སུ་བཟུང་པ་ལ་བརྟེན་ནས་རྒྱ་གར་ཤར་ནུབ་ན་དཔལ་དུས་ཀྱི་འཁོར་ལོའི་ཟབ་གདམས་ལ་མཁྱེན་པ་རྒྱས་པ་ཁོང་ལས་མེད་པས་མཚན་ཡང་དུས་ཀྱི་འཁོར་ལོའི་ཞབས་པ་ཞེས་གྲགས་པར་བཤད་དོ།།

དཔལ་བདེ་བ་ཆེན་པོ་ལ་ཕྱག་འཚལ་ལོ།།   
བདེ་ཆེན་སྐུ་ལ་ཕྱག་འཚལ་ཏེ།།  
སྦྱོར་དྲུག་མན་ངག་བཤད་པར་བྱ།།

བར་དུ་དགེ་བ་གཞུང་།
 
 
	སྒྲུབ་པོ་དབང་བཞི་ཐོབ་པ་ཡིས།   །རྡོ་རྗེ་འཆང་ཆེན་སྒྲུབ་དོན་དུ།   །དབེན་པའི་གནས་སུ་འབོལ་སྟན་ལ།   །ཡི་དམ་ལྷ་གནས་སྦྱོར་དྲུག་སྒོམ།  །
 
 
སོར་སྡུད།
 
 
	དང་པོ་སོ་སོར་བསྡུད་པ་ནི།   །མཚན་མོ་སྔོན་ལ་ཉིན་མོ་ཕྱི།  །བུ་ག་མེད་ལ་ཐོག་མཐོའི་ནང་།  །རི་རབ་སྲང་ལ་གླིང་བཞི་བསྡུ།  །གྱེན་ལ་ཉི་ཟླ་དར་ལྕེ་བསྐྱོད།  །རྡོ་རྗེ་བསྡམས་པས་རྒྱ་མཚོ་གཞི།  །སྟེང་གི་རླུང་ཆེན་ཐུར་ལ་བརྡིག   །ལུས་ཀྱི་བྱེད་པ་ཞེས་བྱ་སྟེ།  །དེས་ནི་རླུང་རྣམས་ནང་དུ་འཆིང་།  །གཙུག་་གཏོར་ཆེན་པོའི་ལྟ་སྟངས་བྱ།  །ལྷའི་ང་རྒྱལ་གནས་པ་ཡིས།  །རྣམ་མཁར་ཞེན་པས་རྣམ་མཁར་བལྟ།  །དུ་བ་ལ་སོགས་རྟགས་ལྔ་འབྱུང་།  །སྟོང་ཉིད་རྟོགས་པར་འགྱུར་བའོ།  །ཉིན་མོ་ནང་ནུབ་ཉི་ཤར་བལྟ།  །གུང་ལ་བསྒོམ་པར་མི་བྱའོ།  །སྔ་མ་ལྟར་ནི་བྱེད་བཅིངས་པས།  །ཕྱིའི་མཁའ་ལ་རྟོག་མེད་བལྟ།  །འབར་བ་ལ་སོགས་རྟགས་དྲུག་འབྱུང་།   །རིག་པ་མཁའ་ལྡིང་ལ་སོགས་རྟགས།  །སོ་སོར་བསྡུད་ལ་སྙོམས་ཞུགས་ནས།  །སྔགས་རྣམས་ཀུན་གྱིས་བྱིན་གྱིས་རློབས།  །
 
 
བསམ་གཏན།
 
 
	སྟོང་ཉིད་དེ་བརྟན་བྱ་བའི་ཕྱིར།  །བསམ་གཏན་སྔ་མ་ལྟར་ནི་བསྒོམ།  །དེ་ལ་གོམས་པས་ཤེས་རབ་དང་།  །རྟོག་དང་དཔྱོད་དང་དགའ་བདེ་འབྱུང་།  །དེ་རྟགས་མངོན་ཤེས་ལྔ་འབྱུང་འགྱུར།  །བསམ་གཏན་ལ་ནི་སྙོམས་ཞུགས་ན།  །མངོན་ཤེས་ལྔ་ནི་ཐོབ་པར་འགྱུར།  །རིག་པ་རྩེ་གཅིག་སོགས་སྒྱུར་འགྱུར།  །དེ་ཉིད་ཐོག་མར་དགེ་བ་སྟེ།  །སྟོང་ཉིད་མཐོང་བརྟན་བྱེད་པའོ།། །།
 
 
སྲོག་རྩོལ།
 
 
	སྟོང་ལ་བདེ་བས་རྒྱས་གདབ་ཕྱིར།  །སྲོག་དང་རྩོལ་བས་རླུང་དབང་བསྡུ།   །བདུད་རྩི་འཁྱིལ་པའི་ལྟ་སྟངས་བྱ།  །ཀུནྡར་ནང་དུ་དབུགས་བཅུག་ནས།  །རྡོ་རྗེའི་བཟླས་པ་བརྩམ་པར་བྱ།  །དེས་ནི་བདེ་སྐྱེ་མ་སྐྱེས་ན།  །གཏུམ་མོ་འབར་བའི་སྦྱོར་བ་བྱ།  །ཤིན་ཏུ་མ་སྐྱེས་ཕྱག་རྒྱར་སྦྱར།  །ལུས་སེམས་བདེ་བ་ཆེན་པོར་ངེས།  །སངས་རྒྱས་སྲས་དང་མཁའ་འགྲོ་མཐོང་།  །བསྐུལ་དང་ལུང་སྟོན་འབྱུང་བར་འགྱུར།   །བུམ་འཇུག་ལ་སོགས་དགུ་རུ་འགྱུར།  །སྲོག་དང་རྩོལ་བ་ངེས་པར་ནི།  །བྱང་ཆུབ་སེམས་སོགས་རྣམས་ནི་གཟིགས།  །
 
 
འཛིན་པ།
 
 
	དེ་བརྟན་བྱ་ཕྱིར་འཛིན་པ་བསྒོམ།  །འཁོར་ལོ་བཞི་ཡི་ལྟེ་བ་ལ།  །རླུང་སོགས་ཐ་མི་དད་བཙུད་སྒོམ།  །ལུས་ཡང་ལ་སོགས་རྟགས་འབྱུང་ངོ་།  །བུམ་གནས་ལ་སོགས་དགུ་རུ་འགྱུར།  །རྟག་ཏུ་འཛིན་པའི་སྟོབས་ཀྱིས་ནི།  །རྡོ་རྗེ་སེམས་དཔའ་ཡང་དག་འཇུག  །དེ་གཉིས་བར་དུ་དགེ་བའོ།། །།
 
 
རྗེས་དྲན།
 
 
	བདེ་སྟོང་དབྱེར་མེད་བརྟན་བྱའི་ཕྱིར།  །རྗེས་སུ་དྲན་པ་སྒོམ་པ་ནི།  །གནས་བཞིར་བརྟན་པའི་བདེ་སྟོང་སྒོམ།  །ཤིན་ཏུ་གོམས་བྱས་སངས་རྒྱས་ཀྱི།  །ལྟ་བ་མི་འགྲོ་བརྟན་པར་གནས།  །ལུས་ལ་འོད་འཕྲོ་ལོངས་སྤྲུལ་མཐོང་།  །རྗེས་དྲན་ལ་ནི་སྙོམས་ཞུགས་ན།  །འོད་ཀྱི་དཀྱིལ་འཁོར་འབྱུང་བར་འགྱུར།  །རྗེས་མེད་ལ་སོགས་སྐུ་ཤེས་བྱ།  །
 
 
ཏིང་འཛིན།
 
 
	དེ་བརྟན་བྱ་ཕྱིར་ཏིང་འཛིན་སྒོམ།  །བདེ་སྟོང་དབྱེར་མེད་དེ་ཉིད་ལ།  །ཤིན་ཏུ་གོམས་པར་བྱ་བའོ།  །ཐམས་ཅད་བདེ་སྣང་ལ་སོགས་འབྱུང་།  །ལྷུན་གྲུབ་ལ་སོགས་དགུ་རུ་འགྱུར།  །ཏིང་འཛིན་དབང་བསྒྱུར་ཙམ་གྱིས་ནི།  །སྒྲིབ་པ་ཐམས་ཅད་བྱང་བར་འགྱུར།  །དེ་གཉིས་ཐ་མར་དགེ་བའོ།། །།
 
	དེ་ལ་སྤྱོད་པ་གོམས་པ་ཡིས།  །ཚེ་འདི་ཉིད་དུ་སངས་རྒྱས་འཐོབ།  །མ་ཐོབ་བར་དུ་སྦྱོར་དྲུག་སྒོམས།  །དེ་ནི་ཆགས་བྲལ་མན་ངག་སྟེ།  །ཆགས་ཅན་སྦྱོར་དྲུག་གཞན་དུ་ཤེས།  །

ཐ་མར་དགེ་བ་མཇུག
 
 
མཇུག་བྱང་།
 
 
དེ་བྱས་དགེ་བས་བདག་དང་གཞན།།
རྡོ་རྗེ་འཆང་ཆེན་གནས་ཐོབ་ཤོག།
 
 
མཛད་བྱང་།
 
 
སྦྱོར་བ་ཡན་ལག་དྲུག་གི་མན་ངག   ཙི་ལུ་པས་མཛད་པ་རྫོགས་སོ།།   པཎྚི་ཏ་ས་མནྟ་ཤྲཱི་དང་།   ལོ་ཙཱ་བ་རྭ་ཆོས་རབ་ཀྱིས་བསྒྱུར་བའོ།།
 
	ཕྱི་ལོ་ ༢༠༡༣ ཟླ་ ༨ ཚེས་ ༧ ཉིན།  བེ་རི་རིག་པའི་རྡོ་རྗེས་དཀར་ཆག་གསར་དུ་བསྒྲིགས་ཏེ་དག་པར་འཕྲུལ་དེབ་ཏུ་ཕབ་པ་དོན་ཡོད་པར་བླ་མ་ལྷ་སྲུང་དང་བཅས་པས་བྱིན་གྱིས་སློབས་ཤིག

དཔར་བྱང་སྨོན་ཚིག
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།
ཚིག་གི་གཟེགས་མ་རེས་ཀྱང་དུག་གསུམ་གྱི།།
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།
གདངས་ཏེ་རྒྱུད་ལྔའི་འགྲོ་བ་མ་ལུས་པ།།
ངེས་ལེགས་ནོར་བུའི་མཛོད་ལ་དབང་འབྱོར་ཤོག།

